
PËR DISA SHTESA DHE NDRYSHIME NË LIGJIN NR. 9374, DATË 21.04.2005, “PËR NDIHMËN SHTETËRORE”, TË NDRYSHUAR[footnoteRef:1] [1:  Ky akt është përafruar pjesërisht me kërkesat e Rregullores së Këshillit (BE) 2015/1589 (BE) e 13 korrikut 2015 “Mbi përcaktimin e rregullave të hollësishme për zbatimin e Nenit 108 të Traktatit mbi Funksionimin e Bashkimit Evropian (kodifikim)
] 

Në mbështetje të neneve 78 dhe 83, pika 1, të Kushtetutës, me propozimin e Këshillit të Ministrave, 
KUVENDI I REPUBLIKËS SË SHQIPËRISË
VENDOSI
Në ligjin nr. 9374, datë 21.04.2005, “Për ndihmën shtetërore”, të ndryshuar, bëhen këto shtesa dhe ndryshime: 
Neni 1
1. Në nenin 3, pika 9, ndryshohet si më poshtë: 
“9. “Ndihmë e paligjshme” është çdo ndihmë shtetërore, që jepet dhe zbatohet në kundërshtim me këtë ligj ose në kundërshtim me vendimet e marra nga Autoriteti për Kontrollin e Ndihmës Shtetërore.”
2. Në nenin 3, pika 11, ndryshohet si më poshtë:
“11. “Ndihmë shtetërore për shpëtim” është një mbështetje financiare për një ndërmarrje në vështirësi, për një periudhë kohore, gjatë së cilës duhet të përgatitet plani i ristrukturimit ose i likuidimit”.
Neni 2
Në nenin 15, pika 3 ndryshon si më poshtë:
[bookmark: _Hlk229045700]“3. Në rastin e skemave të ndihmës për shpëtim dhe ristrukturim, plani i ristrukturimit miratohet nga dhënësi i ndihmës dhe i paraqitet Autoritetit për Kontrollin e Ndihmës Shtetërore.
Neni 3
1. Neni 16 ndryshon si më poshtë:
Neni 16
Autoriteti për Kontrollin e Ndihmës Shtetërore
1. [bookmark: _Hlk212466376]Autoriteti për Kontrollin e Ndihmës Shtetërore është organ publik, i pavarur në kryerjen e detyrave të veta.  Autoriteti është person juridik, me seli në Tiranë. 
2. Autoriteti përbëhet nga Këshilli Drejtues dhe nga Sekretariati.

Neni 4
2. Pas nenit 16, shtohen nenet 16/1, 16/2, 16/3, 16/4, dhe 16/5:
Neni 16/1
Këshilli Drejtues
1. Këshilli Drejtues është organi vendimmarrës i Autoritetit dhe përbëhet nga pesë anëtarë. Ai vepron si një organ kolegjial i përhershëm. 
2. Anëtarët e Këshillit Drejtues,  ushtrojnë detyrën me kohë të plotë. 
3. Thirrja e mbledhjeve të Këshillit, mënyra e marrjes së vendimeve dhe çështje të tjera me rëndësi për veprimtarinë e Këshillit Drejtues përcaktohen në rregulloren e Këshillit Drejtues.
Neni 16/2
Kushtet për tu zgjedhur anëtar i Këshillit Drejtues
1. Anëtar i Këshillit Drejtues mund të zgjidhet kandidati që plotëson kushtet e mëposhtme:
a. Të jetë shtetas shqiptar.
b. Të ketë të paktën 10 vite përvojë pune në profesion, nga të cilat të paktën 5 vite përvojë specifike në fushën e të drejtës së konkurrencës, ndihmës shtetërore ose menaxhimit të financave publike.
c. të jetë, prej jo më pak se 5 vjetësh, pjesëtar i trupit akademik universitar ose të mbajë titull apo gradë shkencore në fushën e ekonomisë a të drejtësisë.
d. të mos jetë larguar nga puna ose nga shërbimi civil me masë disiplinore.
e. Të ketë njohuri të dokumentuara të legjislacionit të Bashkimit Evropian për ndihmën shtetërore dhe traktateve ndërkombëtare.
2. Për qëllime të garantimit të pavarësisë operacionale dhe integritetit profesional, kandidatët duhet të dokumentojnë të dhëna mbi eksperiencën profesional përmes:
a) Vetëdeklarim i kandidatit që vërteton se nuk ka mbajtur funksione drejtuese në parti politike gjatë 5 viteve të fundit
b) Vetdeklarimit të interesave ekonomikë që përfshin një listë të të gjitha angazhimeve profesionale, aksioneve ose pozicioneve drejtuese në subjekte private gjatë 3 viteve të fundit, që dëshmon mungesën e lidhjeve me përfituesit kryesorë të ndihmës shtetërore. 
c) Të dhëna mbi integritetin profesional dhe financiar, nëpërmjet autorizimit të organit kompetent për të verifikuar pranë ILDKPKI-së dhe organeve tatimore historikun e konflikteve të interesit ose detyrimet tatimore të papaguara, të cilat mund të përdoren si mjet presioni ndaj anëtarit.
d) Kandidati duhet të jetë i pajisur ose të plotësojë kushtet për t’u pajisur me certifikatë sigurie, sipas legjislacionit në fuqi, për trajtimin e informacionit të klasifikuar tregtar.
3. Kur pas verifikimit të të dhënave vërtetohet ekzistenca e një deklarimi të rremë, kjo sjell skualifikimin e menjëhershëm të kandidatit dhe referimin e çështjes nga ana e strukturës përgjegjëse për verifikimin e kandidaturave në organet e akuzës sipas legjislacionit në fuqi.
Neni 16/3
Zgjedhja e anëtarëve të Këshillit Drejtues
1. Anëtarët e Këshillit Drejtues zgjidhen me shumicë votash, në prani të më shumë se gjysmës së të gjithë anëtarëve të Kuvendit të Republikës së Shqipërisë, për një periudhë 5-vjeçare. Kuvendi emëron Kryetarin e Këshillit Drejtues. Zëvendëskryetari zgjidhet me shumicën e votave të të gjithë anëtarëve, në mbledhjen e parë të Këshillit Drejtues.
2. Anëtarët e Këshillit zgjidhen jo më shumë se dy mandate radhazi. 
3. Anëtarët e Këshillit zgjidhen nga Kuvendi, me kandidatura alternative, si më poshtë: 
a) një anëtar propozohet nga Presidenti i Republikës;
b) dy anëtarë propozohen nga Këshilli i Ministrave; 
c) dy anëtarë propozohen nga Kuvendi.
4. Paga e anëtarëve të Këshillit Drejtues vendoset nga Kuvendi. Tre muaj para përfundimit të mandatit të çdo anëtari të Këshillit Drejtues, autoriteti njofton me shkrim Kuvendin, i cili fillon praktikat për zgjedhjen e anëtarit të ri. Në rastet kur mandati i anëtarit të Këshillit Drejtues ka përfunduar dhe nuk është realizuar emërimi i anëtarit të ri, anëtari i vjetër qëndron në detyrë deri në zëvendësimin e tij. 
Neni 16/4
Papajtueshmëritë dhe lirimi nga detyra i anëtarëve të Këshillit Drejtues
1. Nuk mund të jenë anëtarë të Këshillit Drejtues personat që bëjnë pjesë në organet e larta drejtuese të partive politike, anëtarët e organeve drejtuese të shoqërive tregtare ose personat që ushtrojnë veprimtari ekonomike. 
2. Anëtari i Këshillit Drejtues zëvendësohet:
a. pas mbarimit të mandatit;
b. kur largohet nga detyra, sipas pikës 3 të këtij neni; 
c. kur vdes; 
ç. kur jep dorëheqjen; 
d. kur dënohet me vendim gjykate të formës së prerë, për kryerjen e një vepre penale;
dh. kur nga gjykata është ndaluar ose pezulluar të ushtrojë detyrën si nëpunës civil ose funksion tjetër në shërbimin publik ose të ushtrojë detyra drejtuese pranë personave juridikë. 
3. Anëtari i Këshillit Drejtues largohet nga detyra me shumicë votash, në prani të më shumë se gjysmës së të gjithë anëtarëve të Kuvendit, kur: 
a) ka shkelur rëndë ligjin dhe etikën e punës gjatë kryerjes së detyrës; 
b) është në pamundësi fizike ose mendore për të ushtruar detyrën, 
c) 18 mungon në detyrë mbi 1 muaj në mënyrë të pajustifikuar; 
ç) humbet shtetësinë shqiptare.

Neni 16/5
Konflikti i Interesit
1. Anëtari i Këshillit Drejtues nuk merr pjesë në shqyrtimin e një çështjeje për të cilën ai ka interes ose kur ka përfaqësuar njërën nga palët pjesëmarrëse. Në këtë rast, Këshilli Drejtues e merr vendimin në mungesë të anëtarit në fjalë. 
2. Anëtarët e Këshillit Drejtues dhe sekretariati i Autoritetit i nënshtrohen dispozitave të legjislacionit në fuqi që rregullon konfliktin e interesit. 
3. Këshilli Drejtues miraton Kodin e Etikës, i cili përmban rregulla të detajuara dhe procedura specifike për parandalimin e konfliktit të interesit. 
4. Anëtarët e Këshillit Drejtues, gjatë kohëzgjatjes së mandatit të tyre, nuk mund të ushtrojnë asnjë funksion tjetër publik ose privat, me/ose pa pagesë, që bie në kundërshtim me pavarësinë dhe paanshmërinë, me përjashtim të mësimdhënies dhe kërkimit shkencor, nëse nuk krijohet konflikt interesi. 
5. Anëtarët e Këshillit Drejtues dhe stafi janë të detyruar të deklarojnë paraprakisht çdo konflikt interesi që mund të ndikojë në vendimmarrje. Në rast konflikti interesi, subjekti abstenon nga diskutimi dhe votimi. Procedura dokumentohet në procesverbal.
6. Pas përfundimit të mandatit ose largimit nga detyra, anëtarët e Këshillit Drejtues nuk mund të përfaqësojnë subjekte private në procedura që lidhen me ndihmën shtetërore përpara Autoritetit, ose të punësohen nga ndërmarrje për të cilat kanë marrë vendime gjatë 5 viteve të fundit të mandatit, për një periudhë prej dy vite pas largimit nga detyra.

Neni 5
1. Neni 17 ndryshon si më poshtë:
“Neni 17
Detyrat dhe Përgjegjësitë e Këshillit Drejtues
Këshilli Drejtues ka këto detyra dhe përgjegjësi kryesore:
a. harton politikën kombëtare të ndihmës shtetërore;
b. miraton rregulloren e brendshme të funksionimit të Autoritetit; 
c. mbikëqyr punën e Sekretariatit për zbatimin e dispozitave të këtij ligji;
d. vlerëson dhe autorizon skemat e ndihmës shtetërore dhe ndihmat individuale;
e. urdhëron kthimin e ndihmës së paligjshme dhe të palejueshme;
f. mbikëqyr përdorimin e ndihmës shtetërore dhe rezultatin ekonomik të përftuar nga dhënia e saj;
g. merr vendime të tjera, në bazë të procedurave të këtij ligji;
h. nxjerr udhëzimet përkatëse, në zbatim dhe interpretim të këtij ligji dhe të akteve normative të nxjerra në bazë të këtij ligji;
i. brenda 6-mujorit të parë të vitit pasardhës paraqet në Kuvend raportin vjetor të Autoritetit;
j. me kërkesën e komisioneve të Kuvendit, jep vlerësime për çështje që lidhen me konkurrencën dhe legjislacionin në këtë fushë; 
k. propozon nivelet e tarifave për miratim nga Kuvendi për shërbimet që do të zbatohen nga Autoriteti. ;
l. u jep vlerësime dhe rekomandime dhënësve të ndihmës për çështjet që lidhen me ndihmën shtetërore; 
m. përfaqëson Autoritetin, brenda dhe jashtë vendit, në marrëdhëniet me institucionet e tjera dhe ato simotra;
n. përcakton përparësitë e hetimeve dhe afatet përkatëse për to;

2. Pas nenit 17 shtohen nenet 17/1 dhe 17/2 me këtë përmbajtje:
Neni 17/1
 Marrja e vendimeve 
1. Marrja e vendimeve është e vlefshme kur në mbledhjen e Këshillit janë të pranishëm të paktën katër anëtarë, prej të cilëve njëri duhet të jetë Kryetari ose Zëvendëskryetari, me përjashtim të rastit të parashikuar në nenin 16/5 të këtij ligji. 
2. Vendimet merren me shumicën e thjeshtë të anëtarëve të pranishëm. Në rast barazimi të votave, vota e kryesuesit të mbledhjes është vendimtare. Abstenimi nuk lejohet, me përjashtim të rasteve të konfliktit të interesit.
Neni 17/2
Detyrat e Kryetarit të Këshillit Drejtues
1. Kryetari i Këshillit ka këto detyra:
a. përgatit, thërret dhe drejton mbledhjet e Këshillit Drejtues;
b. bashkërendon punën ndërmjet anëtarëve të Këshillit; 
c. nënshkruan aktet e Këshillit Drejtues, me përjashtim të vendimeve, që nënshkruhen nga të gjithë anëtarët e pranishëm në mbledhje. 
d. përfaqëson Autoritetin në marrëdhënie me të tretët; 
2. Në mungesë të Kryetarit këto detyra kryhen nga Zëvendëskryetari. 
Neni 6
1. Neni 18, ndryshon si më poshtë:
Neni 18
Sekretariati i Autoritetit për Kontrollin e Ndihmës Shtetërore
1. Sekretariati drejtohet nga Sekretari i Përgjithshëm, i cili zgjidhet nga Këshilli Drejtues. 
2. Nëpunësit e Sekretariatit gëzojnë statusin e nëpunësit civil. 

2. Pas nenit 18, shtohen nenet 18/1, 18/2 dhe 18/3 me këtë përmbajtje:
Neni 18/1
Përgjegjësitë e Sekretariatit
Sekretariati, për ndjekjen e zbatimit të dispozitave të këtij ligji, ka këto përgjegjësi: 
a. grumbullon, përpunon dhe mbikëqyr të dhënat për ndihmën shtetërore;
b. merr njoftimet dhe përgatit vendimet për Këshillin Drejtues; 
c. kryen hetime, në përputhje me Kodin e Procedurave Administrative, këtë ligj dhe aktet nënligjore në zbatim të tij;
d. merr raportet nga dhënësi i ndihmës për mënyrën e zbatimit dhe rezultatin ekonomik, të arritur nga përdorimi i kësaj ndihme;
e. mban regjistrin e ndihmës shtetërore;
f. harton udhëzime dhe i paraqet për miratim pranë Këshillit Drejtues;
g. përgatit raportin vjetor për ndihmat shtetërore;
h. ndjek dhe kontrollon zbatimin e vendimeve të marra nga Këshilli Drejtues;
i. bashkëpunon me institucionet e huaja kompetente dhe organizma të tjerë ndërkombëtarë për çështjet e ndihmës shtetërore;
j. siguron publikimin e vendimeve të marra, të akteve nënligjore të nxjerra në zbatim të këtij ligji, si dhe të raportit vjetor të Autoritetit;
k. këshillon dhënësit dhe ndërmarrjet përfituese të ndihmës shtetërore mbi zbatimin e këtij ligji dhe angazhimet e ndërmarra nga Republika e Shqipërisë në marrëveshjet ndërkombëtare që përmbajnë dispozita për ndihmën shtetërore.


Neni 18/2
Përgjegjësitë e Sekretarit të Përgjithshëm

 1. Sekretari i Përgjithshëm përgjigjet për mbarëvajtjen e veprimtarisë së Sekretariatit. Në mungesë të tij ose në pamundësi për të vepruar, me miratim të Këshillit drejtues, ai mund t'ia delegojë përgjegjësitë njërit prej drejtorëve të drejtorive të Sekretariatit. 
2. Sekretari i Përgjithshëm përgjigjet për:
 a) zbatimin e procedurave të këtij ligji për shqyrtimin e njoftimeve; 
b) hartimin dhe paraqitjen e raportit përmbledhës të njoftimit para Këshillit drejtues për vendimmarrje; 
c) bashkërendimin e punës së drejtorive të Sekretariatit; 
ç) përgatitjen e raportit vjetor të punës së Autoritetit; 
d) bashkëpunimin me institucionet e tjera, brenda dhe jashtë vendit, për zgjidhjen e çështjeve; 
dh) nënshkrimin e korrespondencës shkresore të Sekretariatit.
 
Neni 18/3
Financimi i Autoritetit 
1. Buxheti vjetor për financimin e veprimtarisë së Autoritetit i cili përbën zë me vete në Buxhetin e Shtetit, miratohet nga Kuvendi. 
2.  Burimet e të ardhurave që krijohen në zbatim të këtij ligji, përfshirë edhe të ardhurat nga gjobat derdhen në Buxhetin e Shtetit dhe përdoren sipas akteve ligjore në fuqi.
3. Autoriteti mban llogari të shpenzimeve dhe të të ardhurave faktike, në përputhje me legjislacionin shqiptar të kontabilitetit.
4. Burimet e të ardhurave janë:
a. të ardhura nga Buxheti i Shtetit; 
b. të ardhurat nga tarifat për shërbimet;
5. Shteti garanton se Autoriteti ka në dispozicion burime njerëzore, financiare dhe teknike të mjaftueshme, të nevojshme për kryerjen efektive të detyrave dhe ushtrimin e kompetencave të tij.
6. Autoriteti gëzon pavarësi në hartimin e projekt-buxhetit të tij, i cili i paraqitet për miratim Kuvendit si zë i veçantë në Buxhetin e Shtetit.
7. Të ardhurat përdoren nga Autoriteti për Kontrollin e Ndihmës Shtetërore në mënyrë të pavarur sipas rregullave të përcaktuara për shpenzimet e administratës publike.
8. Nivelet e tarifave për shërbimet të zbatueshme për Autoritetin për Kontrollit të Ndihmës Shtetërore miratohen nga Kuvendi .
Neni 7
Pas nenit 20, shtohet neni 20/1 me këtë përmbajtje:
Neni 20/1
Sanksionet Administrative
1. Këshilli Drejtues, kur e gjykon të nevojshme dhe proporcionale, vendos me vendim ndaj ndërmarrjeve gjoba që nuk kalojnë 1% të qarkullimit të tyre total vjetor, ose ku është e aplikueshme, të qarkullimit total vjetor të grupit të ndërmarrjeve pjesë e të cilit është ndërmarrja shkelëse, në vitin paraardhës biznesi, kur këto, me dashje ose nga pakujdesia e rëndë: 
a) japin informacion të pasaktë ose mashtrues në përgjigje të një kërkese për informacion; 
b) japin informacion të pasaktë, të paplotë ose mashtrues në përgjigje të një vendimi të Këshillit, ose nuk japin informacion brenda afatit të përcaktuar. 
2. Këshilli Drejtues mund të vendosë me vendim ndaj ndërmarrjeve gjoba periodike, kur nuk japin informacion të plotë dhe të saktë të kërkuar me vendim të Këshillit. Gjobat periodike nuk kalojnë 5% të qarkullimit (xhiros) mesatar ditor të ndërmarrjes ose të grupit të ndërmarrjeve për çdo ditë pune vonese, e llogaritur nga data e përcaktuar në vendim, derisa të jepet informacioni i plotë dhe i saktë. 
3. Për caktimin e shumës së gjobës ose gjobës periodike, do të merret parasysh rëndësia dhe kohëzgjatja e shkeljes, duke mbajtur parasysh parimet e proporcionalitetit dhe përshtatshmërisë, në veçanti për ndërmarrjet e vogla dhe të mesme (NMVM). 
4. Kur ndërmarrjet kanë përmbushur detyrimin për të cilin ishte vendosur gjoba periodike, Këshilli Drejtues e zbret shumën përfundimtare të gjobës periodike në krahasim me vendimin e mëparshëm ose vendos faljen e saj. 
5. Përpara marrjes së çdo vendimi sipas pikave 1 ose 2 të këtij neni, Këshilli cakton një afat përfundimtar prej 2 javësh për marrjen e informacionit që mungon, si dhe i jep mundësinë subjekteve të interesuara të bëjnë të njohura mendimet e tyre. 
6. Gjoba e vënë nga Këshilli Drejtues përbën titull ekzekutiv dhe ekzekutohet sipas dispozitave të Kodit të Procedurave Civile. Këshilli Drejtues nuk ka detyrim që të parapaguajë taksën apo tarifën për shërbimin përmbarimor. 
7. Gjykata Administrative e Shkallës së Parë Tiranë ka juridiksion të pakufizuar për të rishikuar gjobat ose gjobat periodike të vendosura nga Këshilli Drejtues. Gjykata mund të anulojë, ulë ose rrisë gjobën apo gjobën periodike të vendosur.
8. Nivelet e tarifave dhe metodologjia e gjobave miratohen nga Kuvendi me propozim të Këshillit Drejtues. 
Neni 8
Neni 32, pika 2 ndryshon si më poshtë:
“2. Brenda datës 30 qershor, Këshilli Drejtues paraqet pranë Kuvendit raportin vjetor të vitit pararendës për skemat e ndihmës shtetërore dhe ndihmat individuale të dhëna”.
Neni 9
Neni 34, pika 2 ndryshon si më poshtë:
Neni 34
Ngritja e strukturave të ndihmës shtetërore
1. Detyrat dhe përgjegjësitë e Komisionit për Ndihmën Shtetërore, të përcaktuara në ligj dhe në aktet normative, kalojnë tek Këshilli Drejtues. 
2. Detyrat dhe përgjegjësitë e Drejtorisë së Ndihmës Shtetërore, të përcaktuara në ligj dhe në aktet normative ekzistuese, kalojnë tek Autoriteti për Kontrollin e Ndihmës Shtetërore.
3. Komisioni i ndihmës shtetërore shfuqizohet dhe anëtarët e këtij komisioni lirohen nga detyra në datën e hyrjes në fuqi të emërimit të anëtarëve të Këshillit Drejtues.  
4. Përvec sa parashikuar shprehimisht më lart, kudo në ligj ku referohet për ”Komisionin” do të zëvendësohet me ”Këshilli Drejtues” dhe ”Drejtoria” me ”Autoritetin për Kontrollin e Ndihmës Shtetërore”
Neni 10
Nxjerrja e akteve nënligjore
Neni 36 ndryshon si më poshtë:
Neni 36
Nxjerrja e akteve nënligjore

1. Ngarkohet Këshilli Drejtues i Autoritetit për Kontrollin e Ndihmës Shtetërore që të miratojë udhëzimet për zbatimin e dispozitave të këtij ligji, në përputhje me angazhimet e marra nga Republika e Shqipërisë në marrëveshjet ndërkombëtare që përmbajnë dispozita për ndihmën shtetërore, në veçanti të Traktatit për Funksionimin e Bashkimit Europian dhe instrumenteve interpretues që përdoren nga institucionet e tij.
Neni 11
Hyrja në fuqi
Ky ligj hyn në fuqi 15 ditë pas botimit në Fletoren Zyrtare. 

K R Y E T A R I
NIKO PELESHI

